
· Mae'r Panel Rhynglywodraethol ar y Newid yn yr Hinsawdd (IPCC y corff gwyddonol a sefydlwyd gan y Cenhedloedd Unedig ) yn dweud mai gweithgarwch pobl yw'r prif reswm dros y newidiadau a welir yn yr hinsawdd. 
Yr effaith tŷ gwydr.

· Mae'r ddaear wedi'i hamgylchynu gan haen o nwyon sy'n gweithio fel waliau gwydr tŷ gwydr: maent yn gadael pelydrau'r haul i mewn, ond yn rhwystro llawer o'r gwres rhag gadael. Mae hon yn broses naturiol, a'r haen hon o 'nwyon tŷ gwydr' (carbon deuocsid ac anwedd dŵr yn bennaf) sy'n cadw'r blaned yn ddigon cynnes i bobl ac anifeiliaid fyw arni. Fodd bynnag, wrth i bobl ryddhau mwy o nwyon tŷ gwydr i'r atmosffer, mae effaith y tŷ gwydr yn cryfhau ac mae hinsawdd y ddaear yn dechrau newid yn annaturiol. Dros y 100 mlynedd diwethaf cynyddodd y carbon deuocsid ac mae’r tymheredd byd-eang hefyd yn cynyddu.
Pam mae nwyon tŷ gwydr wedi cynyddu?
· Mae coedwigoedd wedi cael eu torri. Mae coed yn amsugno carbon deuocsid:  felly, os oes llai o goed, mae mwy o garbon deuocsid yn casglu yn yr atmosffer. Hefyd, mae diwydiant ac amaeth sy'n disodli'r coedwigoedd yn aml yn ffynonellau allyriadau. Mae'r IPCC yn amcangyfrif bod datgoedwigo yn cynhyrchu 5.9 biliwn o dunelli o CO2 bob blwyddyn neu 18% o CO2 y byd. 
· Mae llosgi tanwyddau ffosil fel glo, olew a nwy yn rhyddhau nwyon tŷ gwydr. Yn 2005, rhyddhawyd tua 27 biliwn o dunelli o garbon deuocsid drwy losgi tanwyddau ffosil. 
· Mae poblogaeth y byd yn cynyddu sydd yn arwain at fwy o alw am fwyd, da byw ac ynni, sydd yn eu tro yn arwain at fwy o allyriadau. 
Canlyniadau newid yn yr hinsawdd. (Cymerir gwybodaeth o www.newidhinsawddcymru.com a  www.environment-agency.gov.uk/yourenv)
·  Yn Ewrop, mae rhewlifau'r Alpau yn diflannu ac mae cyfnodau o sychder ym Môr y Canoldir yn gwaethygu. Yn y trofannau, mae tymheredd môr uchel yn creu stormydd a chorwyntoedd na welwyd mo'u tebyg o'r blaen, sy'n achosi llifogydd a thirlithriadau angheuol mewn mannau.  Wrth i rew doddi a chefnforoedd dwymo, mae lefelau môr ledled y byd yn codi. Os bydd lefel y môr yn codi gall foddi ynysoedd bach, isel a rhoi miliynau o bobl mewn ardaloedd isel mewn perygl o gael llifogydd. 
· Bydd newidiadau yn yr hinsawdd yn effeithio ar lawer o anifeiliaid a phlanhigion. Efallai na fydd rhai rhywogaethau'n gallu addasu’n ddigon cyflym, ac mae'n bosib na fydd cynefinoedd ar gael iddynt. Wrth i dymheredd gynyddu a phatrymau glaw newid, disgwylir i gynnyrch cnydau leihau yn sylweddol yn Affrica, y Dwyrain Canol ac India. Ni fydd mor hawdd rhagweld faint o ddŵr sydd ar gael ar gyfer dyfrio ac yfed gan y bydd mwy o law amrywiol.
· Wrth i dymheredd godi, bydd afiechydon fel malaria, afiechyd Nîl y Gorllewin, a dallineb afon yn symud i wahanol ardaloedd.  Rhagwelir y gallai 290 miliwn ychwanegol o bobl fod mewn cyswllt â malaria erbyn y 2080au.
Y gost ariannol.
· Mae Cymdeithas Yswirwyr Prydain (ABI) yn amcangyfrif y bydd y gost 4% yn uwch bob blwyddyn i gartrefi'r DU o ganlyniad i dywydd eithafol. Yn adroddiad diweddar Stern ar economeg newid yn yr hinsawdd, amcangyfrifwyd y byddai peidio â gweithredu yn costio rhwng 5% ac 20% o wariant cenedlaethol (GDP) bob blwyddyn, am byth.  Ar y llaw arall, wrth wneud rhywbeth, gellid cyfyngu'r gost o leihau allyriadau er mwyn osgoi effeithiau gwaethaf newid yn yr hinsawdd i tua 1% o GDP y byd bob blwyddyn.

Cyfraniad y llywodraeth ac unigolion.
·  Bwriadant i raglenni effeithlonrwydd ynni fod yn rhan annatod o bob sector o ddiwydiant a chludiant. Yn y cartref, mae'r llywodraeth yn gweithio tuag at gael gwared â bylbiau golau aneffeithlon a gwneud tai newydd fydd yn defnyddio ynni yn fwy effeithlon.  Mae mentrau teithio a thrafnidiaeth yn cynnwys gwella effeithlonrwydd tanwydd cerbydau a chefnogi hyfforddiant seiclo i blant yn y gymuned.  Mae'r llywodraeth yn cynyddu ei chyfleusterau ailgylchu, ac yn gweithio gyda'r cwmnïau dŵr i leihau dŵr sy'n gollwng a chyfanswm y dŵr a gyflenwir.  Mae'r llywodraeth yn pennu targedau iddi hi ei hun.  Mae'n anelu at leihau allyriadau o'i swyddfeydd o 30% ac ailgylchu 75% o'i gwastraff erbyn 2020. Gallwn oll gymryd camau er mwyn lleihau ein "hôl-troed carbon". 
“Mae’r temtasiynau a orchfygwyd gan Grist yn yr anialwch mor aml yn rhai mae ein diwylliant yn ildio iddynt: cyfoeth hawdd, ysblander bydol ac ymddygiad anystyriol; ffyrdd o fyw sy’n dinistrio ein planed.” Keith Innes, Christian Ecology Link
Newid Hinsawdd – taflen wybodaeth

